http://www.berria.info/testua_ikusi.php?saila=harian&data=2008-10-11&orria=022&kont=008
2008-10-11 





835 hitz

Gatazketan bitartekari 

Martti Ahtisaari Finlandiako presidente ohiari eman diote Bakearen Nobel saria, nazioarteko auziak konpontzen laguntzeagatik 

Indonesiako eta Namibiako borroka luzeak amaitzen lagundu zuen aurreko hamarkadan 

Ekain Rojo 

Nazioarteko gatazkak konpontzeko egindako ahaleginengatik, Martti Ahtisaari Finlandiako presidente ohiari eman diote aurtengo Bakearen Nobel saria. Mundu osoko auzietan hiru hamarkada baino gehiagotan bete duen bitartekaritza lanari gorazarre egin nahi izan diote Osloko Nobel batzordeko mahaikideek. «Mundua baketsuagoa izan dadin ekarri, eta herrien arteko senidetasuna indartu du», arrazoitu zuen atzo, Ole Danbolt Mjoes batzordeko presidenteak. Namibiako independentzia prozesua, eta Indonesiako Gobernuaren eta Aceh mugimendu independentistaren arteko bake akordioa bideratu zuen Ahtisaarik, urte beltzen ondoren. 

«Ekarpen mamitsuak egin ditu iraupen luzeko gatazka handiak konpontzeko eginahaletan». Namibiako Acehko auziez gain, Kosovoko eta Irakeko gatazketan hartutako ekimena onetsi dio batzordeak bitartekari nekaezinari. «Ipar Irlandako auziaren ondarrean, Asiako erdialdean eta Afrikako Adarrean ekarpen nabarmenak egin zituen, era berean». 

Ahtisaarik Alfred Nobel sarien sortzailearen izpiritua hezurmamitzen duela esan zuen Mjoesek ebazpena jakinaraztean, eta hark pozarren hartu zuen, ohi denez, 197 hautagaiek desio zuten laudorioa. «Nire eginkizunetatik garrantzitsuena Namibiaren independentzia izan zen. Hamahiru urte eskaini nizkion eginbehar horri. Aceh eta Kosovo halaber, oso garrantzitsuak izan ziren». Milioi bat euro inguruko saria jasoko du laudorioaz gain, eta zati bat Crisis Management Initiative erakundera bideratuko duela iragarri zuen. Berak sortutako gobernuz kanpoko erakundea da, nazioartean bakea sustatzeko. 

«Heldutasun garaira iritsi zenetik bakearen eta adiskidantzaren alde lan egin du». XX. mende amaierako gatazken bitartekari dohatsuari begirunea erakutsi zioten, sarritan, saria jasotzeko hautagaien artean egon ondoren. Morgan Tsvangirai Zimbabweko politikaria, FARCen menpetik askatutako Ingrid Betancourt eleduna, eta Hu Jia eta Gao Zhisheng Txinako oposizioko kideak ziren, besteak beste, bakearen aldeko saria lortzeko beste hautagai batzuk. Pekingo eta Moskuko gobernuen aurkako ekintzaileak saritu ordez, adostasunezko hautagaiaren alde egitea ebatzi zuen batzordeak, ideologia zantzu argirik ez zuen bakezalearen alde. 

Munduko hainbat zokotan, askotariko iturburua zuten gatazkei aurre egin behar izan zien Ahtisaarik; zio etnikoak, erlijiosoak, eta arraza norgehiagokak zirela tarteko. Isilpeko lan adoretsuak jasotako emaitza onak aintzat hartuta, gatazketan bitartekaritzaren garrantzia goraipatu zuten Oslon, tokian tokiko metodoekin indarkeria aro beltzak argitzeko. Finlandiako presidente ohiak-1994 eta 2000 urte artean izan zen- berriki UNESCOren bakearen saria ere jaso zuen Parisen. Gaur egungo gatazka odoltsuen hausnarketa kezkagarria plazaratu zuen orduan: «Nazioarteak konpondu ez dituen gatazka kopuru handiarekin biziki kezkatuta nago. Ezin dugu onartu auziok betikotzea». 

Bizitza bake helburuei emana 
Bakearen aldeko grina haurtzaroan ernatu zitzaion. Sobiet Batasunak Finlandiari eraso egin zionean; haren ustez, 400.000 herrikiderekin «betiko desplazatua» bilakatu zelako. Batetik bestera etxez aldatu zen amarekin Finlandian barna, eta munduan antzeko egoeran zeudenekiko kezka hartu zuen. Eskola irakasle izateari utzi, eta 1956an diplomazialari lanetan hasi zen. Tanzaniarako enbaxadore izan zen, eta baita Nazio Batuen Erakundean ere. NBEen hasitako bideak Afrikara bultzatu zuen laster: Namibiara. 

Gatazka luzearen ondoren, herrialdea Hegoafrikatik independentziarantz gidatu zuen NBEren arduraduna izan zen. 1977tik 1981era arte goi komisario karguan, eta aurrerantzean ordezkari nagusiaren erantzukizuna hartu zuen. 1990eko independentzia eta bake lorpena lan adoretsuaren fruitua izan zen. Katri Merkiallio Finlandiako kazetariaren ustez, Aceh herriaren eta Indonesiaren bakea mugarria izanik ere, Namibia da bihotzetik gertu duena: «Bere burua afrikartzat du hein batean». Acehko agintari Muhammad Nazarrek, iraganeko matxinoen buruzagiak, izendapena txalotu du: «Bake akordioa bideratu zuen era arrakastatsuan. Acehko herriari bizitza eta itxaropen berria eskaini zizkien». 

Irakeko suniten eta xiiten arteko bilkurak ekarri zituen Finlandian. Asia erdialdean NBEren ordezkari berezia izan zen, eta, Afrikako Adarreko giza krisian, 2003 eta 2005 urteetan. Ipar Irlandan, IRAren armagabetzea egiaztatu zuen, eta Kosovoren independentzia plana irudikatu nazioartearen zaintzapean. Saria kritikatu duen bakanetakoa Slobodan Milosevic Jugoslaviako presidente ohiaren anaia izan da, izendapena politikoa dela adierazita. Jens Stolenberg Norvegiako lehen ministroaren hitzetan, ordea, «munduan zehar jende askori itxaropena eman die», Martti Ahtisaarik. 

“Namibiakoa izan zen nire lan garrantzitsuena, hamahiru urte eskaini bainizkion eginkizunari”

Martti Ahtisaari - Bakearen Nobel Sariaren irabazlea 

«Bake akordioa bideratu zuen, eta Aceh herriari bizitza eta itxaropen berria eskaini zien» 

Muhamaad Nazar - Indonesiako Aceh herrialdeko agintaria  

Datua 

LORPEN NAGUSIAK 

1990 Namibia burujabe. Hamahiru urtetan Nazio Batuen Erakundearen misioa zuzendu ondoren, 1990ean Namibiaren independentzia bideratu zuen Hegoafrikatik bereizita. 

1999 Kosovo. Kosovoko gatazka amaitzeko ekarpenak egin zituen, eta 2005ean NBEren ordezkari berezia izendatu zuten herrialdeko etorkizuna irudika zezan. Zaindutako independentzia ahalbidetu zuen. 

2001 Ipar Irlanda. IRAk armak uzten zituela egiaztatu zuen taldearen partaide izan zen. Aurrerantzean bi komunitateak adiskidetzen laguntzeko eginkizunetan parte hartu du iaztik. 

2003 Afrikako Adarra. Giza krisirako NBEren ordezkaria. 

2005 Indonesia eta Aceh. 30 urtean 15.000 hil utzi zituen auzia baketzen lagundu zuen. 
__________________________________________________________
Euskal auziari lotuta, Europako Fundazioen Sarearen bidez 

Martin Ahtisaarik zuzentzen duen gobernuz kanpoko erakundeak (Crisis Management Initiative) Europako Fundazioen Sarea sustatzen du, eta horrek Euskal Herrian Elkarrizketa eta Bakea Sustatzeko Nazioarteko Ekimena. Brian Currin eta Roelf Meyer dira ekimen horretako kudeatzaile ezagunak. 2007ko urtarrilean abiatu zuten, eta su-etena hautsi ondoren ere eutsi diote bitartekaritza lanari. Ahtisaarik ekimenaren berri zuzena du eta Euskal Herriko egoera ezagutzen du, hedabideetan urruntasuna agertzea nahiago badu ere. «Kosovok ez dauka zerikusirik Euskal Herriarekin», esan ohi du. «Euskal arazoa barnetik konpontzea espero dut, nazioarteko bitartekaritzarik gabe. Dena den, bi aldeek nahi badute norbaitek bitartekaritza egitea, hobe da hizkuntza hitz egin dezakeen norbait izatea», aitortu zuen uztailean. 

